
Stríð um fíggjar­
lógina millum 
jól og nýggjár
Fíggjarlógin skal samtykkjast 
undan nýggjárinum og bæði 
meirluti og minniluti hava 
lagt fram álit í uppskotinum

Árni Gregersen

Rokið undan jólum 
gjørdi, at fíggjarlógin 
fyri 2016 er ikki er sam­
tykt enn.

Serliga var tað tí Løg­
tingið bíðaði eftir einum 
áliti frá vinnunevndini, 
at farið ikki var undir 
viðgerðina av fíggjar­
lógini, hóast tíðin gongur 
undan og fíggjarlógin 
skal samtykkjast í hesum 
árinum.

Men áðrenn tingið 
fór heim kom álitið frá 
fíggjarnevndini. 

Fyrrapartin var so 
farið undir at 2.viðgerð 
av fíggjarlógini. Mangl­
andi álitið frá vinnu­
nevndini gjørdi, at tað 
mangla millum 170 og 
180 milljónir krónur í 
inntøkum á fíggjarlógini.

Samgongan og and­
støðan eru ikki samd um, 
hvussu fíggjarlógin skal 
fáast at hanga saman.

Samgongan hevur 
uppskot um fleiri av­
gjøld, sum skulu hækk­
ast, meðan andstøðan 

fýlist á, at ov lítið verður 
gjørt fyri at forða fyri 
vaksandi almennu út­
reiðslunum.

Almennu útreiðslur­
nar hækka eftir uppskot­
inum hjá samgonguni 
– um uppskotið um upp­
boðssølu verður talt við – 
hækka smá fýra prosent 
og hetta er nógv, saman­
borið við undanfarin ár 
og í grannalondum okk­
ara.

Samgongan sigur, at 
neyðugt er við hesum 
hækkingum, tí fleiri 
stovnar hava verið niður­
píndir undir seinastu 
samgongu, meðan and­
støðan heldur, at tað er 
at geva alt ov nógv leyst 
at hækka almennu út­
reiðslurnar so nógv.

Viðgerðin av fíggar­
lógin fer fram nú áðrenn 
árið er runnið og onki 
er at ivast í, at vit  hes­
ar dagarnar aftur fara 
at síggja aðrar saman­
brestir millum samgongu 
og andstøðu.

POLITIKKUR

Vanligt at súlta
mál í tingnevndum
Andstøðan brúkti møguleikan at súlta málið um uppboðssølu undan jólum

Árni Gregersen

Eitt álit til eitt  lógaruppskot 
frá landsstýrismanninum 
við fiskivinnumálum, Høgna 
Hoydal, Tjóðveldi, um at selja 
rættindini til at fiska eini 
45.000 tons av uppsjóvar­
fiski og botnfiski í Barents­
havinum, ger, at enn ganga 
inntøkur og útreiðslur á 
fíggjarlógini fyri 2016 ikki 
upp.

Málið um uppboðssøluna 
er enn ikki komið úr vinnu­
nevndini og onki bendir á, at 
hetta mál kemur úr nevndini 
fyrr enn um hálvan januar.

Andstøðan í Løgtinginum 
hevur meirlutan í vinnu­
nevndini. Hesin meirluti 
sigur, at tað er neyðugt at 
kanna málið meira, áðrenn 
tey kunnu skriva álit.

Grundgevingarnar eru 
helst viðkomandi, men tað 
er heldur onki at ivast í, at 
hetta verður gjørt fyri at 
súlta málið og vinna sitandi 
samgongu neisur.

Tað skulu minst fýra und­
irskriftir á eitt álit fyri at 
tað kann koma úr nevndini, 
men samgongan í tinginum 

hevur bert tríggjar limir í 
vinnunevndini, so spælir 
andstøðan ikki við, so kann 
málið súltast í nevndini í upp 
til ein mánaða.

Hetta er tann tíð, vanligu 
nevndirnar hava sambært 
grein 32 í tingskipanini.

Súltað ella fella burtur
Ofta verður sagt, at mál 
verða súltað í nevndum.

Hetta er ikki óvanligt. 
Serliga er tað, tá ið andstøð­
an kemur við uppskotum og 
tey verða beind í nevnd, har 
samgongan vanliga hevur 
meirlutan.

Tekur samgongan ikki 
undir við málinum, so ber til 
at súlta málið.

Hetta kann gerast undan 
at tingsetan endar, tí so fell­
ur uppskotið burtur. Tað 
sama ger seg galdandi um 
valskeiðið endar.

Í hesum aktuella førinum 
er tað soleiðis, at málið kann 
vera í nevndini í ein mánaða 
uttan at nakar kann krevja 
tað úr nevndini.

Liggur tað longur, so 
kann tingmaður krevja, at 
løgtingsformaðurin setir til 

atkvøðugreiðslu í tinginum 
um at málið skal koma aftur 
í tingsalin.

Tað er hendan støðan, 
málið um uppboðssølu, er 
endað í nú, so andstøðan av­
ger um málið kemur fram­
aftur áðrenn teir 30 dagarnir 
eru farnir – tað vil siga tann 
15.m januar.

Eitt afturstig fyri 
samgonguna
Gongdin í hesum málinum 
hevur frá fyrsta degi verið 
mótbrekka hjá samgonguni.

Tá ið uppskotið var til 
hoyringar, so søgdu hoyr­
ingspartarnir meira ella 
minni í ein munn, at teir eru 
ímóti uppboðssølu – og at 
teir ikki halda at skipanin 
fer at virka nóg væl.

Somuleiði søgdu búskap­
arfrøðingar, at so nógvar 
treytir eru lagdar við, at upp­
boðssøla als ikki fer at virka.

Og innanhýsis í sam­
gonguni 

vóru so eisini tinglimir, sum 
heldur ikki halda, at hetta er 
besta loysnin.

Samgongan og landsstýri 
hevur sjálvandi aðrar møgu­
leikar at arbeiða við, tá ið 
tey nú hava sett sær fyri 
at fáa 178 milljónir krónur í 
inntøkum burturúr hesum 
lógaruppskoti.

Eitt uppskot liggur í 
tinginum um at áleggja til­
feingisgjald. Tað uppskotið 
kann broytast, so gjøldini 
fara at geva somu pengarnar.

Til ber eisini at gera ein 
fíggjarlóg við hallið 1.januar 
og so gera broytignar, tá ið 
málið kemur aftur í tingið 
og tann vegin skaffa lands­
kassanum tær 178 milljónir­
nar.

Hvørja loysn samgongan 
og landsstýrið velur fáa vit 
at síggja í dag og komandi 
dgarnar undan nýggjárinum.

Tvey mál súltað 
í seinastu setu
Tá ið tingið fór heim 
undan ólavsøku vóru 

Árni Gregersen

Tað er ikki so langt síðani, 
at tvær tingnevndir súltaðu 
tingmál og ikki lótu tey koma 
í tingsalin til víðari viðgerð.

Tá ið Løgtingið fór heim 
undan ólavsøku lógu tvey 
tingmál eftir í tveimum ym­
iskum nevndum.

Mentanarnevndin kom 
ikki við álitið um stuðul 
til privatu miðlarnar.  Og 
tá ið onki álit kom, so fall 

málið burtur, tá ið tingsetan 
endaði.

Eitt annað mál lág í trivn­
aðarnevndini. 

Tað var eitt uppskot um 
gjald til kommunurnar fyri 
liðugt viðgjørdar sjúklingar 
á sjúkrahúsunum.

Málið var í trivnaðar­
nevndini, men nevndin 
gjørdi heldur onki álit og 
málið fall sostatt burtur, tá 
ið tingið fór í summarfrí.


